
COVID-19 ЖАҒДАЙЫНДА ҚАЗАҚСТАНДА АУЫЛ ТУРИЗМІН  

ДАМЫТУДЫҢ МҮМКІНШІЛІКТЕРІ 

 

Қырықбай А.Б., 

Алиева Ж.Н. жетекшілігімен 
Әл-Фараби атындағы Қазақ ұлттық университеті 

e-mail: altynaykyrykbay1997@gmail.com 

 

Қазақстанда 2020 жылдың наурызында басталған COVID-19 коронавирустық пандемиясы туризм 

саласына үлкен зардаптар мен жаңа мүмкіндіктер алып келді. Туризмнің түрлері бойынша қызмет 

көрсетілген келушілердің саны алдыңғы жылдармен салыстырғанда елеулі төмендеген, ал кейіннен 

енгізілген карантиндік шараларға байланысты мүлдем тоқтап қалды. Карантиндік шаралардан кейінгі 

туристік саланың қайта жаңдануына септігін тигізген құжаттардың бірі – Қазақстан Республикасының 

Бас Мемлекеттік санитарлық дәрігерінің 2020 жылғы 22 мамырдағы №37 қаулысына бойынша «Ту-

ризм объектілері мен орналастыру қызметін көрсететін ұйымдардың жұмыс істеу алгоритмі». Осы құ-

жат бойынша туристік қызмет көрсету мекемелері мен орналастыру орындары өз қызметтерін каран-

тиндік режимде бастап кетті. 

Коронавирустық пандемия қазақстандық туристік нарыққа, жалпы туризм саласына жаңа серпін 

берді. Себебі, ішкі туристік нарықта ел ішіндегі турларға, табиғат аясында демалыс өткізуге және ішкі 

жаңа туристік дестинацияларды ашуға деген сұраныстың жоғарылауын байқауға болады. Бұл өз кезе-

гінде ішкі туризмнің жаңа деңгейге көтерілумен сипаттауға болады. Табиғат аясында демалыс өткізу 

тенденциясы тау туризмі, ауыл туризмі, энотуризм, агротуризм, жалпы экологиялық туризмнің да-

муына жол ашты. 

Ауыл туризмі ұғымын географиялық ұғым ретінде де, ауылдық қауымдастықтардың мәдени қыз-

метін сипаттайтын ұғым ретінде де сипаттауға болады. Ауыл туризмі –жалпы ауылдық шаруашылық-

пен қамтамасыз етілген, жеке ауылдық аумақта ауылдық отбасымен салынған қонақжай үйлерге ту-

ристтердің саяхаты. Бұл жағдайда ауылдық отбасы орналастыру орнын, тамақтандыру және тұрғылық-

ты ауылдық көрікті жерлермен таныстыру қызметтерін ұсынады (Кусков и Джаладьян, 2008). 

Қазақстанда ауыл туризмін дамытудың үлкен мүмкіндіктері бар. Елде бар туристік-рекреациялық 

ресурстардан бөлек, ауыл туризміне байланысты жасалынып жатқан жобаларды да атап кету қажет. 

Осындай ірі жобалардың бірі – 2017 жылы қолға алынған «Қазақстан халықаралық ауыл туризм». Жо-

баны жүзеге асыру орны ретінде Алматы түбегіндегі ЮНЕСКО қамқорлығына алынған Таңбалы Тас 

мекені таңдап алынған. Осы сияқты «Алтын Алтай – аймақ дамуының басты байлығы» атты жобасын 

айтуға болады. 

Ауыл туризмінің қарқынды дамуына ел аумағындағы ауылдар мен ауылдық аймақтардың көп бо-

луы, ерекше табиғат ерекшеліктері мен мәдениетіміздің, салт-дәстүрлеріміздің болуы да қолайлы фак-

тор болып табылады. Ауыл туризмінің дамуына сондай-ақ агробизнестің дамуы да әсер етеді. Ауыл 

шаруашылығын дамытуға байланысты мемлекеттік бағдарламалардың бірі – «Агробизнес-2020» бағ-

дарламасы.  

ЮНВТО-ның туризм және ауылдық аудандарды дамыту жөніндегі ұсынымдарын Қазақстанда 

ауыл туризмін қарқынды дамытуда қолдануға болады. Ол үшін алдымен, елдің ауылдық туристік-ре-

креациялық әлеуетін (туристік-рекреациялық ресурстардың болуын, туристік климаттық индекстің 

қолайлылығы, әлеуметтік-экономикалық факторлардың әсерін және т.б.) бағалау қажет. Бағалау жүргі-

зілгеннен кейін, қазіргі уақытта жүзеге асырылып жатқан ауыл туризміне байланысты бағдарламалар 

мен жобаларды саралау қажет. Шетелде сәтті жасалынған ауыл туризмін дамыту модельдерін талдап, 

Қазақстанға қолайлы модельді жасауға болады. Дұрыс жасалынған модель ауыл туризмінің сәтті 

дамуына кепіл бола алады. Модельдің негізінде ауыл туристік дестинацияларды таңдап, алуан түрлі 

қызметтер кешенін ұсынатын ауылдық турларды ұсынуға болады.

mailto:altynaykyrykbay1997@gmail.com

